
ده‌رئه‌نجام‌ و زیانه‌كانی گوناهو تاوان :
دوای ئه‌وه‌ی ئاماژه‌مان به‌ هه‌ندێك له‌ زیان‌و خراپیه‌كانی گوناهو تاوان كرد له‌ ژیانی مرۆڤدا، له‌م ئه‌ڵه‌قه‌یشدا به‌ پشتیوانی خوای گه‌وره‌  به‌كورتی ئاماژه‌ به‌ ده‌ره‌نجام و زیا‌نه‌كانی گوناهو تاوان ده‌ده‌ین له‌ چه‌ند خاڵێكیدا :
1.گوناهو تاوان ویست و ئیراده‌ی چاكه‌ لاواز ده‌كات ‌و ویست‌و خولیای تاوان به‌هێز ده‌كات، هه‌نگاو به‌هه‌نگاو ویستی تۆبه‌ كردن‌ و په‌شیمان بوونه‌وه‌ لاواز ده‌كات ، تا ئه‌و ئاسته‌ی تۆبه‌ كردن له‌ناخیدا ده‌رده‌چێت . گه‌ر جار جاره‌ به‌ زمان تۆبه‌ی درۆزنانه‌ بكات به‌ڵام دڵ ‌و دروونی به‌ستراوه‌ به‌تاوانه‌وه‌‌و به‌رده‌وامه‌ له‌سه‌ری ، ئه‌مه‌ش ده‌ردێكی كوشنده‌یه‌ مرۆڤ به‌ره‌و فه‌وتان ده‌بات.
2. هۆگر بوون به‌ تاوانه‌وه‌: ئه‌و كه‌سانه‌ گوناهو تاوان به‌ لایانه‌وه‌ كارێكی ساده‌‌و سانایه‌‌و چێژی لێ‌ ده‌بینن‌و شانازی پێوه‌ ده‌كه‌ن‌و به‌ خۆشییه‌وه‌ بۆ خه‌ڵكانی تری باس ده‌كه‌ن پێغه‌مبه‌ری ئازیزیش(صلی الله علیه وسلم ) له‌م باره‌وه‌ فه‌رمویه‌تی: (كل أمتی معافی إلا المجاهرین، وإن من الإجهار أن یستر الله العبد ثم یصبح یفضح نفسه ویقول: یا فلان عملت یوم كذا وكذا ، كذاوكذا فهتك نفسه، وقد بات یستره ربه ) رواه البخاری ومسلم.
3.گوناهو تاوان زه‌لیلی‌و كزۆڵی لێ‌ دێته ‌ئاراوه‌ ، عیزه‌ت‌و شكۆیی به‌ عیباده‌ت‌و خواناسی دێته‌ كا‌یه‌وه{مَنْ كَانَ يُرِيدُ الْعِزَّةَ فَلِلَّهِ الْعِزَّةُ جَمِيعًا} فاطر 10، هه‌ندێك له‌ زانایانی پێشین له‌نزا‌و پارانه‌وه‌كانیاندا فه‌رمویانه‌ ( اللهم اعزنی بطاعتك ولا تذلنی بمعصیتك).
4. به‌هۆی گوناهو تاوانه‌وه‌ جۆره‌ها فه‌ساد‌و خراپه‌ له‌سه‌ر زه‌ویدا بڵاو ده‌بێته‌وه‌،  شوێنه‌واری گوناهو تاوان‌و زیانه‌كانی له‌سه‌ر ئاو‌و كه‌ش‌و هه‌وا‌و كیڵگه‌‌و به‌روبووم‌و ......هتد به‌ زه‌قی دیاره‌ خوای گه‌وره‌ش فه‌رمویه‌تی { ظَهَرَ الْفَسَادُ فِي الْبَرِّ وَالْبَحْرِ بِمَا كَسَبَتْ أَيْدِي النَّاسِ لِيُذِيقَهُمْ بَعْضَ الَّذِي عَمِلُوا لَعَلَّهُمْ يَرْجِعُونَ} الروم 41.
هه‌ندێك له‌ زانایانی پێشین فه‌رمویانه‌ ( كلما أحدثتم ذنبا أحدث الله لكم من سلطانه عقوبة‌).
5.گوناهو تاوان حه‌یا‌و شوره‌یی ناهێڵێت: شوره‌یی مادده‌ی ژیانی دڵه‌‌و سه‌رچاوه‌ی هه‌موو چاكه‌‌و خێرێكه‌، نه‌مانی شوره‌یی فه‌وتانی هه‌موو چاكه‌‌و خێرێكه‌ ، پێغه‌مبه‌ری خواش (صلی الله علیه وسلم) فه‌رمویه‌تی: ( الحیا‌ء خیر كله)رواه مسلم ، هه‌روه‌ها فه‌رمویه‌تی:( إن مما أدرك الناس من كلام النبوة‌ الأولی إذا لم تستح فأصنع ما شئت) أخرجه البخاری وأحمد وأبو داود وإبن ماجه‌، حه‌یا له‌ حه‌یاته‌وه‌ هاتووه‌ به‌ واتای ژیان ، به‌ باران ده‌وترێت ژیان چونكه‌ به‌هۆیه‌وه‌ ژیانی زه‌وی ‌و رووه‌ك‌و مرۆڤ ‌و زینده‌وه‌ره‌كانی تر ده‌بوژێته‌وه‌، به‌ حه‌یا ووتراوه‌ حه‌یاتی دونیا‌و دوارۆژ ، چونكه‌ ئه‌وه‌ی حه‌یای نه‌بێت ئه‌وه‌ له‌ دونیادا مردوو ‌و له‌ قیامه‌تیشدا سه‌رگه‌ردان .
6.گوناهو تاوان خوات له‌بیر ده‌باته‌وه‌ ، خواش فه‌رامۆشت ده‌كات {وَلَا تَكُونُوا كَالَّذِينَ نَسُوا اللَّهَ فَأَنْسَاهُمْ أَنْفُسَهُمْ أُولَئِكَ هُمُ الْفَاسِقُونَ} الحشر 19، واته‌ نه‌كه‌ن وه‌كو ئه‌و كه‌سانه‌ی كه‌ خوایان فه‌رامۆش كرد، شوێنی به‌رنامه‌كه‌ی نه‌كه‌وتن ، خوایش ئه‌وانی له‌ بیر خۆیان برده‌وه‌، ئه‌وانه‌ له‌ سنور ده‌رچوو تاوانباره‌كانن.......، گوناهكار به‌رژه‌وه‌ندیه‌ راستیه‌كانی خۆی فه‌رامۆش ‌و وون ده‌كات، دڵی بێئاگایه‌ له‌ یادی خوا، شوێنی هه‌وا‌و ئاره‌زووكانی كه‌وتووه‌ ‌و دواڕۆژیشی له‌یاد كردووه‌، گه‌وره‌ترین سزا ئه‌وه‌یه‌ مرۆڤ خۆی له‌یاد بكات‌و به‌شی خۆی له‌خواناسی ‌و خواپه‌رستی وون ‌و له‌ بیر بكات، به‌ گێلێتی‌و ساویلكه‌یی‌و نرخێكی هه‌رزان بیفرۆشێت.
7. یاخی بوون له‌ خوا له‌ پاداشتی بڕواداران بێ‌ به‌شت ده‌كات : ئه‌وه‌ی هاوه‌ڵێتی بڕوادارانی له‌ده‌ست بچێت، له‌ خوای گه‌وره‌ یاخی بێت‌و له‌نێو گوناه‌و تاواندا بێت ، پاداشت‌و خێرێكی زۆر له‌ده‌ست ده‌دات .ئه‌م پاداشتانه‌ش له‌ چه‌ندین خه‌صله‌ت پێك دێت ‌وهه‌ر یه‌كه‌یان چاكتره‌ بۆ مرۆڤ له‌هه‌موو دونیا‌و ئه‌وانه‌شی كه‌ تێیدایه‌ وه‌ك :
یه‌كه‌م/ پاداشی گه‌وره‌{وَسَوْفَ يُؤْتِ اللَّهُ الْمُؤْمِنِينَ أَجْرًا عَظِيمًا}النسا‌ء 146. 
دووه‌م/ به‌رگری كردن له‌ بڕواداران {إِنَّ اللَّهَ يُدَافِعُ عَنِ الَّذِينَ آَمَنُوا} الحج 38.
سێیه‌م/ فریشته‌كان‌و هه‌ڵگرانی عه‌رشی خودا داوای لێ‌ خۆش بوون بۆ ئیمانداران ده‌كه‌ن {الَّذِينَ يَحْمِلُونَ الْعَرْشَ وَمَنْ حَوْلَهُ يُسَبِّحُونَ بِحَمْدِ رَبِّهِمْ وَيُؤْمِنُونَ بِهِ وَيَسْتَغْفِرُونَ لِلَّذِينَ آَمَنُوا} غافر 7.
چواره‌م/ پارێزراوی له‌ترس ‌و بیم‌و خه‌مباری {فَمَنْ آَمَنَ وَأَصْلَحَ فَلَا خَوْفٌ عَلَيْهِمْ وَلَا هُمْ يَحْزَنُونَ} الأنعام 48.
پێنجه‌م/ به‌رزی‌و شكۆیی له‌ دونیا‌و قیامه‌تدا {َرْفَعِ اللَّهُ الَّذِينَ آَمَنُوا مِنْكُمْ وَالَّذِينَ أُوتُوا الْعِلْمَ دَرَجَاتٍ} المجادلة‌11.
شه‌شه‌م/ قورئان سه‌رچاوه‌ی رێنوینی‌و شیفایه‌ بۆ بڕواداران {قُلْ هُوَ لِلَّذِينَ آَمَنُوا هُدًى وَشِفَاءٌ وَالَّذِينَ لَا يُؤْمِنُونَ فِي آَذَانِهِمْ وَقْرٌ وَهُوَ عَلَيْهِمْ عَمًى أُولَئِكَ يُنَادَوْنَ مِنْ مَكَانٍ بَعِيدٍ} فصلت 44، هه‌ر بۆیه‌ ئیمان به‌دیهێنه‌ری هه‌مووخێر‌و چاكه‌یه‌كه‌ بۆ مرۆڤ، هه‌موو خێری دونیا‌و دوارۆژ هۆكاره‌كه‌ی ئیمانه‌ ، هه‌موو خراپه‌‌و شه‌ڕێك له‌ دونیا‌و رۆژی دواییدا هۆكاره‌كه‌ی نه‌بوونی ئیمانه‌.
8. تاوان دڵ‌و ده‌روون لاواز ده‌كات له‌هه‌نگاو نان‌ و چوون به‌ره‌و لای خوا‌و رۆژی دوایی، یان له‌مپه‌ڕ ‌و كۆسپ دروست ده‌كات، یان رایده‌گرێت ‌و ده‌یوه‌ستێنێت. دڵ كه‌ روو ده‌كاته‌ خوا به‌هێز‌و ووزه‌كه‌یه‌وه‌ كه‌ ئیمانه‌ ده‌توانێت هه‌نگاو بنێت گه‌ر دڵ نه‌خۆش بوو به‌ تاوان ئه‌وا سست‌و لاواز ده‌بێت‌و ناتوانێت هه‌نگاو بنێت ....تاوان یان دڵ ده‌مرێنێت یان نه‌خۆشی ده‌خات یان توانا‌و ووزه‌ی لاواز ده‌كات، جا بۆ ئه‌وه‌ی لاوازی‌و سستیه‌كانی لابچێت ده‌بێت په‌نا به‌خوا بگرێت وه‌ك چۆن پێغه‌مبه‌ر(صلی الله علیه وسلم) په‌نای به‌خوا گرتووه‌ له‌م هه‌شت شته‌( اللهم إني أعوذ بك من الهم والحزن و العجز و الكسل و البخل والجبن  وضلع الدین وقهر الرجال ) رواه‌ البخاری ، به‌واتای خوایه‌ په‌نا به‌ تۆ ده‌گرم له‌ دڵ ته‌نگی‌و خه‌م ‌و خه‌فه‌ت ، له‌ بێ‌ ده‌سه‌ڵاتی‌و بێ‌ توانایی‌و ته‌مه‌ڵی ، له‌ به‌خیلی‌و ترسنۆكی، له‌ پشت چه‌مانه‌وه‌ به‌هۆی قه‌رزاریه‌وه‌، له‌ شكست‌و ژێر كه‌وتنی موسڵمانان ....، هه‌روه‌ها ده‌بێت بزانین كه‌  تاوان هۆكارێكی به‌هێزه‌ بۆ(جهد البلاء ودرك الشقا‌ء وسو‌ء القضا‌ء وشماته‌ الاعدا‌ء).
9. تاوان نیعمه‌ته‌كان له‌ناو ده‌بات: سزای تاوانه‌كان ئه‌وه‌یه‌ نیعمه‌ته‌كان لا ده‌بات‌و ناخۆشیه‌كان جێی ده‌گرێته‌وه‌ ، هه‌ر نیعمه‌تێك خوای گه‌وره‌ له‌ به‌نه‌ده‌كانی وه‌رگرته‌وه‌ ئه‌وه‌ به‌ هۆی تاوانه‌وه‌یه‌‌و هه‌ر ناخۆشیه‌ك‌و گرفتێكی به‌سه‌ردا هێنان هه‌ر ده‌رئه‌نجامی تاوانه‌ ، هه‌ر بۆیه‌ ئیمامی عه‌لی خوای لێێ‌ رازی بێت فه‌رمویه‌تی( ما نزل بلاء إلا بذنب، ولا رفع إلا بتوبة‌)، خوای گه‌وره‌ له‌ قورئانی پیرۆزدا فه‌رمویه‌تی: {ذَلِكَ بِأَنَّ اللَّهَ لَمْ يَكُ مُغَيِّرًا نِعْمَةً أَنْعَمَهَا عَلَى قَوْمٍ حَتَّى يُغَيِّرُوا مَا بِأَنْفُسِهِمْ} الأنفال 53 ،هه‌روه‌ها فه‌رمویه‌تی:{وَمَا أَصَابَكُمْ مِنْ مُصِيبَةٍ فَبِمَا كَسَبَتْ أَيْدِيكُمْ وَيَعْفُو عَنْ كَثِيرٍ} الشوری 30.
10. یاخی‌و تاوان بار له‌ زیندانی شه‌یتان دایه‌ : كه‌سی یاخی‌و سه‌رلێشێواو به‌رده‌وام له‌به‌ندی‌و دیلی شه‌یتاندایه‌ به‌ند‌و كۆتی هه‌وا‌و ئاره‌زووه‌كانی خۆیه‌تی، ئه‌و كه‌سانه‌ دیل‌و به‌ند‌و كۆت كراون، هیچ دیلێك له‌و دیله‌ حاڵی خراپتر نییه‌ كه‌ دیلی خراپترین دوژمنی سه‌رسه‌ختی خۆی بێت، هیچ به‌ندیخانه‌یه‌كیش به‌قه‌ده‌ر به‌ندیخانه‌ی هه‌وا‌و ئاره‌زوو‌و ته‌نگ‌و ته‌سك نییه‌، هیچ كۆتێكیش به‌قه‌ده‌ر كۆتی ئاره‌زوو بازی‌و شه‌هوه‌ت قورستر نییه‌....، ئایا دڵێك دیل‌و به‌ند‌و كۆتكراو بێت، چۆن ده‌توانێت به‌ره‌و خودا‌و رۆژی دوایی بڕوات‌و هه‌نگاو بنێت؟  شه‌یتانیش گورگی مرۆڤه‌كانه‌و مرۆڤ ده‌بێت خۆی بپارێزێت به‌خوا ناسی‌و ته‌قوا‌و كرده‌وه‌ی چاك تا ئه‌و گورگه‌ په‌لاماری نه‌دات‌و تێكینه‌شكێنێت ، دڵیش هه‌ر چه‌ند له‌خوا دوور بكه‌وێته‌وه‌ ئافات‌و كۆسپی زیاتر‌و خێراتر دێته‌ ڕێ‌‌و چه‌ندێكیش له‌ خوا نزیك بێته‌وه‌ پارێزراو تر ده‌بێت.....ده‌بێت ئه‌و راستیه‌ فه‌رامۆش نه‌كه‌ین شه‌یتان ئه‌مرۆ به‌نده‌كان گومڕا‌و سه‌ر لێشێواو ده‌كات‌و واده‌‌و به‌ڵێیان ده‌داتێ‌‌و ئاوات‌و ئاره‌زوویان بۆ ده‌زاڕێنێته‌وه‌ ، دیاره‌ كه‌ شه‌یتانیش هیچ به‌ڵێنێكیان پێ‌ نادات جگه‌ له‌ فریو دان‌و خه‌ڵه‌تاندن نه‌بێت هه‌ر وه‌ك قورئان بۆمان باس ده‌كات {يَعِدُهُمْ وَيُمَنِّيهِمْ وَمَا يَعِدُهُمُ الشَّيْطَانُ إِلَّا غُرُورًا} النساء 120 له‌ رۆژی دواییشدا روویان تێ‌ ده‌كات‌و پێیان ده‌ڵێت {وَقَالَ الشَّيْطَانُ لَمَّا قُضِيَ الْأَمْرُ إِنَّ اللَّهَ وَعَدَكُمْ وَعْدَ الْحَقِّ وَوَعَدْتُكُمْ فَأَخْلَفْتُكُمْ وَمَا كَانَ لِي عَلَيْكُمْ مِنْ سُلْطَانٍ إِلَّا أَنْ دَعَوْتُكُمْ فَاسْتَجَبْتُمْ لِي فَلَا تَلُومُونِي وَلُومُوا أَنْفُسَكُمْ مَا أَنَا بِمُصْرِخِكُمْ وَمَا أَنْتُمْ بِمُصْرِخِيَّ إِنِّي كَفَرْتُ بِمَا أَشْرَكْتُمُونِ مِنْ قَبْلُ إِنَّ الظَّالِمِينَ لَهُمْ عَذَابٌ أَلِيمٌ} ابراهیم 22  به‌ واتای : كاتێك هه‌موو شت ته‌واو ده‌بێت به‌هه‌شتییه‌كان ده‌چنه‌ به‌هه‌شته‌وه‌‌و دۆزه‌خیه‌كان ده‌خرێنه‌ دۆزه‌خه‌وه‌) شه‌یتان (به‌ فه‌رمانی خوا) دێته‌ قسه‌‌و (روو به‌ په‌یره‌وانی ) ده‌ڵێت: به‌راستی خوا به‌ڵێنی راست‌و دروستی پێ گه‌یاند بوون ، منیش به‌ڵێنی درۆ‌و نادروستم پێ دان ‌و جا توانیم گومڕاتان بكه‌م‌و له‌ رێبازی راست وێڵتان بكه‌م. وه‌ نه‌بێت من هیچ زۆر‌و ده‌سه‌ڵاتێكم به‌سه‌ر ئێوه‌دا هه‌بووبێت، جگه‌ له‌وه‌ی ( به‌ وه‌سوه‌سه‌‌و خه‌ته‌ره‌‌و خه‌یاڵ ) بانگم كردن ( بۆ خوانه‌ناسی‌و تاوان) ئێوه‌ش به‌ ده‌مه‌وه‌ هاتن ‌و به‌ قسه‌تان‌كردم ، ئیتر سه‌رزه‌نشت‌و لۆمه‌ی من مه‌كه‌ن، به‌ڵكو سه‌رزه‌نشت ‌و لۆمه‌ی خۆتان بكه‌ن ( كه‌ ئاوا گێلانه‌ بێ‌ بیركردنه‌وه‌ به‌ قسه‌تان كردم) ، ئه‌مرۆ من ناتوانم به‌هانا‌و هاواری ئێوه‌وه‌ بێم ، ئێوه‌ش ناتوانن به‌ هانا‌و هاواری منه‌وه‌ بێن ، بێگومان من باوه‌ڕم نه‌بوو به‌وه‌ی كاتی خۆی منتان كردبوو به‌شه‌ریك‌و هاوبه‌ش له‌ پێشدا، به‌راستی ئه‌مرۆ سته‌مكاران سزای زۆر به‌ ئێش ده‌درێن .
11. گوناهو تاوان ترس ‌وبیم ده‌خاته‌ دڵ‌و ده‌روونه‌وه‌ : خوای گه‌وره‌ ‌ترس ‌و بیم‌و دڵه‌ راوكێ‌ ده‌خاته‌ دڵ‌و ده‌روونی كه‌سانی یاخیه‌وه‌ بۆیه‌ به‌رده‌وام سیمای ترس ‌و تۆقاندیان پێوه‌ دیاره‌، خواپه‌رستی سه‌نگه‌ر‌و قه‌ڵای گه‌وره‌ی په‌روه‌ردگاره‌  هه‌ر كه‌س چووه‌ نێو قه‌ڵای خوداوه‌ پارێزراو ده‌بێت له‌ سزای دونیا‌و رۆژی دوایی ،هه‌ر كه‌سێكیش لێی بێته‌ ده‌ره‌وه‌ ترس‌و بیم چوارده‌وری ده‌گرێت ‌و له‌كۆڵی نابێته‌وه‌ .
12. تاوان رێز‌و شكۆیی ناهێلێت : یه‌كێك له‌سزاكانی ئه‌وه‌یه‌ رێز‌و پایه‌‌و شكۆیی مرۆڤ لای خوا‌و لای خه‌ڵكی ناهێلێت، چونكه‌ به‌رێزترین كه‌س لای خودا ئه‌وانه‌ن كه‌ زۆر به‌ته‌قوان ، نزیكترین كه‌س له‌ خوداوه‌ ئه‌و كه‌سه‌یه‌ گوێرایه‌ڵی خوا زیاتر ده‌كات، به‌ پێی خواپه‌رستی ، به‌نده‌كان پله‌‌و رێزیان لای خوا ده‌بێت. ئه‌گه‌ر یاخی بێت‌و پێچه‌وانه‌ی فه‌رمانه‌كانی خوا هه‌نگاو بنێت ئه‌وا له‌به‌رچاوی خوا ده‌كه‌وێت‌و له‌دڵ‌و ده‌روونی به‌نده‌كانیشدا پایه‌ی نامێنێت {وَاذْكُرْ عِبَادَنَا إبْرَاهِيمَ وَإِسْحَاقَ وَيَعْقُوبَ أُولِي الْأَيْدِي وَالْأَبْصَارِ (45) إِنَّا أَخْلَصْنَاهُمْ بِخَالِصَةٍ ذِكْرَى الدَّارِ}ص 45/46، ئه‌وه‌تا حه‌زه‌رتی ( ئیبراهیم علیه السلام) له‌ خوای گه‌روه‌ داوا ده‌كات زمانێكی راست گۆیانه‌ی پێی ببه‌خشێت{وَاجْعَلْ لِي لِسَانَ صِدْقٍ فِي الْآَخِرِينَ} الشعرا‌ء 84 هه‌روه‌ها خوای گه‌وره‌ به‌ پێغه‌مبه‌ری ئازیزی فه‌رمووه‌ {وَرَفَعْنَا لَكَ ذِكْرَكَ} الشرح 4.
13.گوناهو تاوان ناوی ناشرین‌و قێزه‌وه‌نی لێ‌ دێته‌ به‌رهه‌م : له‌ سزای تاوان ئه‌وه‌یه‌ خاوه‌نه‌كه‌ی ناوی مه‌دح‌و رێز‌و شكۆیی له‌ده‌ست ده‌دات ‌و ناوی لۆمه‌‌و ناشرینی ده‌كرێته‌ به‌ر له‌بری ناوی (بروادار ، خواناس ، چاكه‌كار ، له‌خواترس، زاهید ،....هتد) ئه‌م ناوه‌ خراپانه‌ی ده‌درێته‌ پاڵ( فاجر، عاصی ، مفسد، خبیث ، دز، داوێن پیس، درۆزن ، سته‌مكار ، خائین) ئه‌مانه‌ش ناوی له‌ رێ‌ ده‌رچووانن{بِئْسَ الِاسْمُ الْفُسُوقُ بَعْدَ الْإِيمَانِ} الحجرات 11 كه‌ ده‌بێته‌ مایه‌ی توڕه‌یی خودا‌و چوونه‌ دۆزه‌خ و ژیانی زه‌لیلی‌و سوكی‌و ڕیسوایی.
14. تاوان ،كار له‌ ژیری‌و ئه‌قڵ ده‌كات: له‌ سزاكانی تاوان ئه‌وه‌یه‌ كار ده‌كات سه‌ر كه‌م بوونه‌وه‌ی  ژیری ، دوو كه‌س ژیر نابن یه‌كێكیان خواناس بێت‌و ئه‌وی تریان یاخی بێت له‌ خوا ، بۆیه‌ ژیری و ئه‌قڵی كه‌سانی خواناس كامڵ تر‌و ته‌واوتر‌و راو بۆچوونه‌كانی دروست تر‌و زیاتر مه‌به‌ست ده‌پێكێت‌و راستێتی هاوه‌ڵێتی، هه‌ر بۆیه‌ وتاری قورئان له‌گه‌ڵ كه‌سانی خاوه‌ن عه‌قڵ‌و ژیریدایه‌ {وَاتَّقُونِ يَا أُولِي الْأَلْبَابِ} البقرة‌ 197 {فَاتَّقُوا اللَّهَ يَا أُولِي الْأَلْبَابِ لَعَلَّكُمْ تُفْلِحُونَ} المائدة‌ 100 ، {وَمَا يَذَّكَّرُ إِلَّا أُولُو الْأَلْبَابِ} البقرة 269.
15. به‌هۆی گوناهو تاوانه‌وه‌ مرۆڤ دوژمنه‌ سه‌رسه‌خته‌كانی  به‌سه‌رخۆیدا زاڵ ده‌كات ، شه‌یتانی به‌سه‌ردا زاڵ ده‌بێت به‌ گومڕایی كردن‌و دوو دڵی‌و ترس ‌و بیم خستنه‌ دڵ و له‌بیر كردنی به‌رژه‌وه‌ندیه‌ راستیه‌كانی ‌و شه‌یتان به‌ره‌و یاخی بوون  و سه‌رگه‌ردانی ده‌بات ، شه‌یتانه‌ مرۆڤه‌كانیش به‌سه‌ریا زاڵ ده‌بن‌و ئه‌زیه‌تی ده‌ده‌ن به‌نهێنی‌و ئاشكرا‌و ته‌نانه‌ت  ماڵ ومنداڵ‌و خێزان‌و كه‌سوكار‌و ته‌نانه‌ت ئاژه‌ڵه‌كانیشی به‌سه‌ریا زاڵ ده‌بن ئه‌زیه‌ت بار‌و ناره‌حه‌تی ده‌كه‌ن ، هه‌ر بۆیه‌ هه‌ندێك له‌ زانایانی پێشین فه‌رمویانه‌ ( إني لأعصي الله فأعرف ذلك فی خلق امرأتي و دابتي)، هه‌روه‌ها ده‌روونی خۆی به‌سه‌ردا زاڵ ده‌كات به‌ره‌و تاوان‌و یاخی بوونی ده‌بات‌و ، بۆ كاری خێر‌و چاكه‌ نه‌فسی به‌ قسه‌ی ناكات‌و بۆ كاری خراپه‌ش ده‌روونی ئاماده‌باش تێدایه‌.
16.   گوناهو تاوان دڵ نابیناده‌كات:
یه‌كێك له‌ سزا كانی تاوان ئه‌وه‌یه‌ دڵ نابیناده‌كات ، یان بینایی لاواز ده‌كات ، هه‌ر كات دڵ نابینا بوو یان بینایی لاواز بوو، ئه‌و كات زانینی رێنمایی ‌و رێنوێنی خودایی له‌ده‌ست ده‌چێت‌و هه‌روه‌ها توانای راپه‌راندنی رێنوێنی خوایی به‌سه‌رخۆیو خه‌ڵكی دا له‌ده‌ست ده‌دات، به‌ ئه‌ندازه‌ی لاوازی بینایی دڵ‌و ده‌روونی ........ .
خوا په‌رستی كوره‌‌و ته‌نوری دڵ‌و ده‌روونه‌ ،دڵ ‌وده‌روون خاوێن‌و پاك ‌و بێگه‌رد‌و لوس‌و دره‌وشاوه‌ ده‌كات‌و وه‌ك ئاوێنه‌ی لێ‌ ده‌كات ، گه‌ر شه‌یتان ویستی لێی نزیك بێته‌وه‌ ئه‌وا پرشنگی  ئه‌و نوره‌ خواییه‌ ده‌ی پێكێت‌و هه‌ڵ دێت ، هه‌روه‌ك چۆن گورگ له‌ ترسی شێردا هه‌ڵ دێت ‌و نزیكی ئه‌و ناوه‌ ناكه‌وێته‌وه‌، تا ئه‌و ئه‌ندازه‌ی شه‌یتانه‌كه‌ تووشی په‌ركه‌م دێت‌و شه‌یتانه‌كانی تر به‌ ده‌وریدا كۆده‌بنه‌وه‌، هه‌ندێكیان به‌ هه‌ندێكیان ده‌ڵێن : ئه‌وه‌ چیه‌تی ؟ ده‌ڵێن ئه‌وه‌ مرۆڤ پێكاویه‌تی .
شاعیریش له‌م باره‌وه‌ ده‌ڵێت:
فیا نظره‌ من قلب حر منور          یكاد لها الشیطان بالنور یحرق
  به‌ڵام كاتێك دڵ به‌هۆی گوناهو تاوان‌و یاخی بوونه‌وه‌  بوو به‌شه‌وی تار ، ئه‌و دڵه‌ ده‌بێته‌ شوێن‌و نیشتمانی شه‌یتان‌و به‌جێی ناهێڵێت‌و ده‌بنه‌ هاوه‌ڵ‌و هاورێ‌ی یه‌كتر. خوای گه‌وره‌ش له‌ قورئاندا فه‌رمویه‌تی: {وَمَنْ يَعْشُ عَنْ ذِكْرِ الرَّحْمَنِ نُقَيِّضْ لَهُ شَيْطَانًا فَهُوَ لَهُ قَرِينٌ (36) وَإِنَّهُمْ لَيَصُدُّونَهُمْ عَنِ السَّبِيلِ وَيَحْسَبُونَ أَنَّهُمْ مُهْتَدُونَ (37) حَتَّى إِذَا جَاءَنَا قَالَ يَا لَيْتَ بَيْنِي وَبَيْنَكَ بُعْدَ الْمَشْرِقَيْنِ فَبِئْسَ الْقَرِينُ (38) وَلَنْ يَنْفَعَكُمُ الْيَوْمَ إِذْ ظَلَمْتُمْ أَنَّكُمْ فِي الْعَذَابِ مُشْتَرِكُونَ}الزخرف 36/39.  به‌ واتای  كه‌سێك خۆی كوێر بكات له‌ ئاستی قورئان‌و یادی خوای میهره‌بان، ئه‌وه‌ ئێمه‌ شه‌یتانێك ده‌كه‌ینه‌ مڵوزمی‌و هه‌میشه‌ ده‌بێته‌ یار‌و یاوه‌ری‌و له‌ گه‌ڵێدا ده‌بێت، بێگومان ئه‌و شه‌یتانانه‌، رێگه‌ی راستیان لێ‌ ده‌گرن‌و وایان لێ‌ ده‌كه‌ن كه‌وا بزانن به‌دڵنایی له‌سه‌ر رێبازێكی چاك‌و راستن تا ئه‌و كاته‌ی خه‌ڵه‌تاوه‌كه‌ دێته‌ لامان (له‌ قیامه‌تدا خۆی ‌و شه‌یتانه‌كه‌ی ئاماده‌ ده‌كرێن بۆ لێپرسینه‌وه‌) ئه‌و به‌شه‌یتانه‌كه‌ی ده‌ڵێت( خۆزگه‌ نێوانی من‌و تۆ به‌قه‌ده‌ر رۆژهه‌ڵات ‌و رۆژئاوا له‌یه‌ك دوور بوایه‌، ئای كه‌ هاورێیه‌كی ناله‌بار‌و خراپ بوویت، ئه‌مڕۆ ئه‌و قسه‌‌و گله‌یی ‌و گازندانه‌ هه‌رگیز سودتان پێ‌ ناگه‌یه‌نن (چونكه‌) كاتی خۆی ئێوه‌ سته‌متان له‌ خۆتان‌و خه‌ڵكیش كردووه‌، ئێستا بێگومان هه‌ردوولاتان له‌ سزا‌و ئازاردا به‌شدارن......
17.به‌هۆی گوناهو تاوانه‌وه‌ فریشته‌كان دوورده‌كه‌ونه‌وه‌ له‌ مرۆڤ : فریشته‌كان دۆست‌و پشتیوانی‌و هاوه‌ڵی دڵسۆزی بڕواداران‌و خواناسانن چاكترین‌و به‌سوودترین دروستكراوی خوان بۆ بڕواداران ، به‌ڵام به‌هۆی گوناهو تاوانه‌وه‌ فریشته‌كان له‌مرۆڤه‌كان دوور ده‌كه‌ونه‌وه‌.
له‌ئه‌سه‌ردا هاتووه‌( إذا كذب العبد تباعد منه‌ الملك میلا من نتن ریحه‌) جا ئه‌گه‌ر فریشته‌كان به‌هۆی درۆیه‌كه‌وه‌ میلێك دووركه‌ونه‌وه‌ له‌ به‌نده‌كان ئه‌ی ده‌بێت چه‌ند دووركه‌ونه‌وه‌  به‌هۆی تاوان‌و گوناهو خراپه‌كانی تریه‌وه‌.......
فریشته‌كانی خوا نزیكی بڕودارانن‌و دۆست‌و پشتیوان ‌و هاوه‌ڵی بڕودارانن له‌ دونیا‌و رۆژی دواییدا ، هه‌روه‌ك خوای گه‌وره‌ فه‌رمویه‌تی {إِنَّ الَّذِينَ قَالُوا رَبُّنَا اللَّهُ ثُمَّ اسْتَقَامُوا تَتَنَزَّلُ عَلَيْهِمُ الْمَلَائِكَةُ أَلَّا تَخَافُوا وَلَا تَحْزَنُوا وَأَبْشِرُوا بِالْجَنَّةِ الَّتِي كُنْتُمْ تُوعَدُونَ (30) نَحْنُ أَوْلِيَاؤُكُمْ فِي الْحَيَاةِ الدُّنْيَا وَفِي الْآَخِرَةِ وَلَكُمْ فِيهَا مَا تَشْتَهِي أَنْفُسُكُمْ وَلَكُمْ فِيهَا مَا تَدَّعُونَ} فصلت 30/31.
جا ئه‌گه‌ر فریشته‌كان پشتیوانی ‌و هاوه‌ڵێ‌ مرۆڤ بن، واتای چاكترین‌و دڵسۆزترین‌و خواناس ترین كه‌س هاوه‌ڵیه‌تی {إِذْ يُوحِي رَبُّكَ إِلَى الْمَلَائِكَةِ أَنِّي مَعَكُمْ فَثَبِّتُوا الَّذِينَ آَمَنُوا} الأنفال 12. فریشته‌ به‌رێزه‌كان له‌كاتی سه‌ره‌مه‌رگدا به‌ بڕواداران ده‌ڵێن ( لا تخف ولا تحزن وأبشر بالذي یسرك ) صحیح الأحاديث القدسية‌ 289.
جا پێویسته‌ ئه‌و راستیه‌ بزانین‌و له‌ یادی نه‌كه‌ین كه‌س نییه‌ ئه‌وه‌نده‌ی فریشته‌ دڵسۆز‌و به‌كه‌ڵك بێت بۆ ئاده‌میزاد، فریشته‌كان چاكترین هاوه‌ڵن، پشتیوانی مرۆڤن له‌كاتی ئاگایی‌و خه‌ویشدا ، له‌ ژیان‌و له‌مردن‌و له‌نێو گۆڕیشدا، له‌ ته‌نیاییدا هاوه‌ڵه‌‌و شه‌ڕی دوژمنه‌كانت بۆ ده‌كات ‌و به‌رگریت لێ‌ ده‌كات به‌ره‌و خێر ده‌تبات‌و مژده‌ی چاكه‌ت پێ‌ ده‌دات له‌كاتی ناره‌حه‌تیدا له‌ مرۆڤ نزیك ده‌بێته‌وه‌.
وته‌ی ره‌وا ‌و دروست ده‌خاته‌ سه‌ر زمانیه‌وه‌ ، به‌ڵام گه‌ر فریشته‌ له‌ به‌نده‌كه‌ دوور ده‌كه‌وێته‌وه‌ ئه‌وا شه‌یتان خۆی نزیك ده‌خاته‌وه‌‌و وته‌ی ناشرین ‌ودرۆ ‌و قێزه‌ون ده‌خاته‌ سه‌ر زاریه‌وه‌.
جا فریشته‌كان ئه‌وه‌نده‌ دڵسۆز‌و به‌ ئه‌مه‌ك بن بۆ بڕواداران پێویسته‌ رێزیان لێ‌ بگیرێت‌و چونكه‌ میوان‌و دراوسێ‌ی ئازیزن بۆ مرۆڤی باوه‌ڕدار.
جا كه‌رێزگرتن له‌ میوان‌و چاكه‌كردن له‌گه‌ڵی دا‌و چاكه‌كردن له‌گه‌ڵ دراوسێ‌ دا له‌ پێویستیه‌كانی ئیمان بێت، جا ده‌بێت رێزی دراوسێ‌ و  میوانه‌ فریشته‌ ئازیزه‌كان چۆن بگیرێت، هه‌ر بۆیه‌ هه‌ندێ‌ له‌ هاوه‌ڵان سه‌باره‌ت به‌فریشته‌كان فه‌رمویانه‌(إن معكم من لا یفارقكم فاستحیوا منهم وأكرموهم) خوای گه‌وره‌ش ئاگاداری به‌نده‌كانی ده‌كات و ده‌فه‌رموێت :{وَإِنَّ عَلَيْكُمْ لَحَافِظِينَ (10) كِرَامًا كَاتِبِينَ (11) يَعْلَمُونَ مَا تَفْعَلُونَ} الانفطار 10/12  به‌واتای بێگومان ئێوه‌ چاودێرتان له‌سه‌ر دانراوه‌ له‌ فریشته‌ به‌رێزه‌ تۆماركاره‌كان  كه‌ ئاگا‌و زانان به‌هه‌موو ئه‌و كرده‌وه‌‌و ره‌فتارانه‌ی كه‌ ئه‌نجامی ده‌ده‌ن.

